ARK's Z-Vibe вибромассажерін церебральды сал ауруы бар балалардың оральды-моторлы бұзылыстарын түзетуде қолдану

Біз бұл мақалада церебральды сал ауруы бар балалардың оральды-моторлы бұзылыстарын түзетуде ARK's Z-Vibe вибромассажерін қолданудың тиімділігін қарастыратын боламыз. Церебральды сал ауруы (ЦСА) бар балалардағы оральды-моторлы бұзылыстар — бұл ауыз бұлшықеттерінің (ерін, тіл, жақ, жұмсақ таңдай) жүйелі қызметінің бұзылуы, нәтижесінде сөйлеу, шайнау және жұту мәселелеріне алып келеді. ЦСА-мен ауыратын балалардың 80–90%-ында ауыз-моторлық бұзылыстар (дизартрия, сілекей ағу, дисфагия) кездеседі, олар сөйлеуге, тамақтануға және әлеуметтенуге кедергі келтіреді. Бұл кемшіліктер баланың қарым-қатынасына, тамақтануына және жалпы өмір сапасына кері әсер етеді, сондықтан оларды түзету үшін емдік дене шынықтыру, логопедиялық жұмыс және массажбен қатар инновациялық әдістерді қолдану қажет. Дәстүрлі массаж спастикалық немесе гипотониялық жағдайда тиімді емес, ал Z-Vibe түзетуді 3–5 есе тиімді етеді.
Түйінді сөздер: ЦСА, оральды-моторлық бұзылыстар, ARK's Z-Vibe вибромассажері.
Кіріспе.
Церебральды сал ауруы бар балалардың оральды-моторлы бұзылыстарын түзету – балалардың сөйлеуіне, тамақтануына,  әлеуметтенуіне маңызды болып табылады. Оральды бұзылыстар — сөйлеуге кедергі келтіретін фактор: тіл, ерін және жақтың қалыпты қозғалыстары болмаса, дыбыстар қалыптаспайды, сөздер жинақталмайды, өмірдің алғашқы айларынан бастап қарым-қатынас тоқтайды. Алдымен артикуляция бұзылады: құрысулар және әлсіздік [с], [ш], [р], [л] дыбыстарының айтылуына кедергі келтіреді — олардың орнына «ұқсас» (жұмсақ таңдайға байланысты мұрын бітелуі секілді) дыбыс шығады. Дизартрия 90% жағдайда кездеседі: дауыс қарлығып немесе әлсіз, тыныс алу үстірт, сөйлеу анық емес және эмоциясыз болып келеді. ЦСА кезінде оральды-моторлық бұзылыстар спастикалылық немесе гипотония салдарынан туындайды, бұл сенсорлық интеграцияға және сөйлеудің қалыптасуына әсер етеді. Дәстүрлі логопедиялық массаж тиімді болғанымен, көп еңбекті қажет етеді және жоғары біліктілікті талап етеді. Сондықтан оральды-моторлық бұзылыстарды түзетуде жаңа заманауи құралдарды қолдану керек. Осындай заманауи құралдардың бірі — Z-Vibe вибрациялық құралы. Ол инвазивті емес стимуляцияны қамтамасыз етіп, ауыз қуысы бұлшықеттерінің тонусын арттыруға, проприоцепцияны жақсартуға және сөйлеу мен тамақтану дағдыларын ауырсынусыз дамытуға мүмкіндік береді.
Негізгі бөлім.
ARK Therapeutic компаниясының Z-Vibe құралы — сенсорлық оральды терапияға арналған вибрациялық құрал. Ол балалардағы оральды-моторлық бұзылыстарды, соның ішінде церебральды сал ауруы бар балалардың сөйлеу тіл бұзылыстарын түзету үшін арнайы әзірленген. Бұл құрал ауыз қуысы бұлшықеттерінің тонусын жақсартуға, сөйлеу дағдыларын, тамақ қабылдау және сенсорлық өңдеу қабілеттерін дамытуға көмектеседі, яғни тактильді вибрация арқылы әсер етеді.
Z-Vibe логопедтер мен миофункционалдық түзету мамандары тарапынан бұлшықет тонусы төмен немесе жоғары балалармен, сондай-ақ аутистік спектр бұзылысы бар, Даун синдромы және ЦСА бар балалармен жұмыс істеуде қолданылады.
Z-Vibe — ішінде батареямен жұмыс істейтін вибрациялық моторы бар пластикалық тұтқадан және ауыстырмалы саптамалардан тұратын құрал (35-тен астам түрі бар: зондтар, қасықтар, щеткалар).
Саптамалары қауіпсіз пластмассадан жасалған, стерилизациялауға болады, ал тұтқасының диаметрі шарикті қаламға ұқсас.
Вибрация саптаманы бұру арқылы іске қосылады, бұл ерін, ұрт, тіл және жақ бұлшықеттерін зиянсыз, жұмсақ түрде ынталандыруды қамтамасыз етеді. ЦСА бар балаларда оральды-моторлық бұзылыстар бұлшықет тонусының әлсіздігімен, сілекей ағумен, шайнау және артикуляциядағы қиындықтармен көрінетін болғандықтан, Z-Vibe бұл мәселелерді вибрация арқылы түзетіп, ауыз қуысының сезімталдығын арттырады және гиперсезімталдықты төмендетеді. Ол сенсорлық интеграцияны дамытуға, тістеу, шайнау және ауыз қуысы гигиенасы дағдыларын қалыптастыруға ұсынылады; логопедиялық массажбен кешенді түрде қолданылады. Вибрация ауыз қуысының жұмысын белсендіреді («оятады»), проприоцепцияны жақсартады, баланы тыныштандырып, баланың логомассажға деген қызығушылығын арттырады; ал вибрациясыз да тактильді стимуляция үшін тиімді қолданылады [1].
Қолдану тәсілдері: тілдің рефлексогенді аймақтарына массаж жасау (төмен тонус кезінде 7 секунд), ұрт аймағын десенсибилизациялау, тіл көтеру жаттығулары (альвеолярлы өсіндіге қысым жасау).
Ата-аналар маманның бақылауымен үй жағдайында қолдана алады, бұл дәстүрлі массажбен салыстырғанда нәтижені 3–5 есе жылдамдатады [2].
Қорытынды
Z-Vibe вибрациялық массажерін қолданғанда ЦСА бар балаларда келесі нәтижелер күтіледі: ауыз қуысы бұлшықеттерінің тонусының, артикуляцияның жақсаруы, тіл мен жақ қозғалыстарының координациясының дамуы, сондай-ақ ауыз қуысының сезімталдығының қалыпқа келуі [3].
Вибрация гиперсезімталдықты (мысалы, тіс щеткасына деген сезімталдықты) тез төмендетіп, проприоцепцияны арттырады. Бұл 5–7 минуттық тұрақты сабақтардан кейін 2–4 апта ішінде тіл мен еріннің орналасуын жақсырақ сезіну арқылы байқалады.
Балалар қатты тағамды жақсырақ шайнай бастайды, сілекей ағуын бақылауды үйренеді және артикуляциялық жаттығуларды дұрыс орындайды. Сөйлеудегі оң өзгерістер 70–80% жағдайда байқалады, әсіресе спастикалық ДЦП кезінде тиімді. Сонымен қатар, терапия уақыты қысқарады (дәстүрлі массажға қарағанда шамамен 3 есе жылдам), ойын түрінде өтетіндіктен баланың қызығушылығы артады. Дұрыс қолданылған жағдайда жанама әсерлері өте аз [4].

